
An jidhtal dhutsadh úw xin abnaꞌ
na Pablo abal na

Timoteo
Na Pablo in dhutsuntsal na Timoteo

1 Nanáꞌ, xu bij Pablo, tin abatwálejil na Je-
sukristo, in abadh kʼal tin abaxtal na Dios ni
Loꞌóxil ani kʼal ni Ajátik Jesukristo, jaꞌich xi wawáꞌ
u kʼwajat i aytsím kin okʼoy ti ku loꞌo. 2 Timoteo,
tu dhutsuntsal jechéꞌ an ti úw, xi nanáꞌ tu chuꞌtal
jelti jun u chakámil kʼal tin kwenta an belomtaláb
xi koꞌol. U léꞌ ka bachʼwal an alwaꞌtaláb, an ya-
jnantsixtaláb ani an kʼijidhtaláb xi tál ba ni Tátaꞌ
Dios ani ba ni Ajátik Jesukristo.

An tawnaxtaláb kʼal tin kwenta an okʼtsixtaláb
xi yab alwaꞌ

3 Anchanꞌ xan tu pakabédhaꞌ tam tin neꞌchich
Masedonia, koꞌol ki jilkʼon ban bitsow xi Efeso
abal ka takʼiy taltsik i atiklábtsik ke yab kin
okʼtsixnaꞌ i chalabtsik xi yab alwaꞌ 4 ani yabich
ka kʼwajay kin achʼꞌamiytsik in aniꞌ tʼilábil i
wejéꞌlábtsik, nibal kin chalpóm xitam jáꞌ nin wejeꞌ
pakéliltsik. Ejtal jechéꞌ yab xataꞌ ti alwaꞌ, tokot
in tʼajál i káwlíxtaláb xi yab xataꞌ tu éynal ani yab
tu tolmiyal ki tʼajaꞌ xowaꞌ na Dios tu jiltsámal ki
tʼajaꞌ, xi jaꞌich kʼal i belomtalábkʼi. Xoꞌ anílkʼi juní
tu pakabédhál.

5 Yejat ka takʼyaltsik anchanꞌ abal u léꞌ ku
chuꞌu ka kʼánídháxintsik jún ani jún kʼal jun i
kʼánídháxtaláb xi tál ba jun in alwaꞌ ejattal, ba

jun in chalab xi alwaꞌ ani ba jun i belomtaláb xi
tsubax. 6 Taltsik in jilámalich kin tʼajaꞌ anchanꞌ
abal kin káwlíxnaꞌ xowaꞌ yab xataꞌ in jalbíl. 7 In
léꞌ ti okʼtsixtsik jelti max in witʼáltsik kin wilaꞌ nin
takʼixtal naDios xin jilámdhutsadhnaMoisés, por
nibal jajáꞌtsik yab in exbayal xantʼéy in ulal ani
xantʼéy in okʼtsixnáltsik kʼal yantam i belomtaláb.

8 I choꞌób abal an takʼixtaláb alwaꞌ, max jun xitaꞌ
kin éynaꞌ in lujtalkʼi. 9 Yejat ki choꞌóbnaꞌ ke ni
jun i takʼixtaláb kʼwajbadh abal xin tʼajáltsik xowaꞌ
lujat; an takʼixtaláb kʼwajbadh abal xu tomnaxtsik
ani xi yabtsik u tʼajax ti kʼij, abal xi yabtsik in
léꞌ xataꞌ kʼal a Dios ani xu walablomtsik; abal xi
yabtsik in kʼakʼnál a Dios ani ni jun i belomtaláb,
abal xin chemdháltsik nin tátaꞌ ani nin nánaꞌ ani
abal ejtalkʼi an chemdhaxtsik. 10 Kʼwajbadh jeye
abal xu junkunaltsik kʼal xi yab in tomtal, abal xu
junkunaltsik kʼal in at inik, abal xin yakʼwáltsik
jun xitaꞌ abal kin nuju, abal xu kʼambixtsik ani
abal xin lej tsubax ulal jun xataꞌ, por u kʼambixkʼi.
Ani an takʼixtaláb kʼwajat jeye abal ejtalkʼitsik
xin atʼál an alwaꞌ okʼtsixtaláb. 11 Jechéꞌ an alwaꞌ
okʼtsixtaláb, anílkʼi jeye tin ulal jelti an labidh
tʼokat alwaꞌ tʼilab xi tin punkʼuntsámal na Dios xi
alwaꞌ tʼajat.

An jalbintsixtaláb kʼal tin kwenta nin
yajnantsixtalábil na Dios

12 U pidhál yán ti jalbintsixtaláb ni Ajátik Je-
sukristo, xi tin pidhaꞌ ti chalpadhtaláb abal ku
ólnaꞌ an alwaꞌ tʼilab, kom Jajáꞌ in chuꞌu abal yab
neꞌech ku jilaꞌ jechéꞌ an tʼojláb, jaxtám tin pidhaꞌ
jechéꞌ an ti punkʼuntsixtaláb. 13 Tin tʼajtsámal

ejtal jechéꞌ maske ti weꞌél chabkʼiꞌ u odhbijyámal,
u atʼax tʼajtsámal an belomtsik ani u utsámal ti
tʼilabtsik xi yab alwaꞌ. Por na Dios tin kóꞌontsi
ti yajnantsixtaláb, abal tam ti jachanꞌ i kʼij, nanáꞌ
yabél in belom ani yab u choꞌób xantʼéy u tʼajál.
14Analwaꞌtalábxi tin pidhámniAjátik,púlek tʼajat,
aníl jeye an belomtaláb ani an kʼanidhaxtaláb xi
koꞌolich abal u kʼwajatich juniniꞌ kʼal na Kristo
Jesús.

15 Jechéꞌ tsubax tʼajat ani ejtaltsik yejat kin belaꞌ:
ke na Kristo Jesús tsích ban kʼayꞌlá abal kin loꞌo
an walablomtsik, kʼal jechéꞌ an walablomtsik,
nanáꞌwiꞌik na más in walbidh. 16 Jaxtám na
Dios tin kóꞌontsi ti yajnantsixtaláb kʼal jechéꞌ
tin kwenta, abal ba nanáꞌ, xi máswiꞌik in walbidh
tʼajat, na Jesukristo kin xalkʼaꞌ nin chaꞌattalábil.
Anchanꞌ ti támun, abal xi kʼeꞌettsik xi neꞌech
kin belaꞌtsik na Jesukristo ani kin kóꞌoytsik
an xeꞌchintaláb xi yab in koꞌol in okʼontal, kin
chuꞌutsik xowaꞌ na Dios tin tʼajtsi. 17 Ka kʼakʼná
ani ka pubédhantsat tin bij kʼal ejtalkʼi malilíl i kʼij
an Pulek takʼix xi yab jaykʼi in koꞌol in okʼontal, xi
yab jaykʼi neꞌech ka chemech nibal u ejtowáb ka
chuꞌtat, na Dios xi junkax ani chalpadh. Anchanꞌ
ka tʼájan.

18 Timoteo, xi nanáꞌ tu chuꞌtal jelti jun u
chakámil kʼal tin kwenta an belomtaláb, tu
punkʼuntsal jechéꞌ an ti takʼixtaláb abal ka likaꞌ
anchanꞌ xan ta utsan kʼal an kidháblábtsik xi káwin
ijtsidh kʼal a Dios ani ka ejto ka átaꞌ an atʼax
jelti jun in alwaꞌ soldadojil an Ajátikláb. 19 Por
ka koꞌkóm an belomtaláb ani an alwaꞌ chalab.
Taltsik xi yab in tʼajaꞌ ti kʼij nin alwaꞌ chalábil,

in kʼibdhámalichtsik nin belomtal. 20 Anchanꞌ tin
tamutsik na Imeneo ani na Alejandro, xi nanáꞌ
u pidhnaꞌtsik ban lej atʼax abal ka tʼajtsin kʼál
xowaꞌ yab alwaꞌ ani anchanꞌ kin witʼaꞌtsik yab kin
odhbijiy na Dios kʼal nin káwintaltsik.

2
An okʼtsixtaláb kʼal tin kwenta an óláb

1 Tu utsáltsik tʼajat abal yejat ki tʼajaꞌ i pak-
abédhaxtaláb, i óláb, i kontsintsixtaláb ani ki pidhaꞌ
jeye ti jalbintsixtaláb na Dios abal ejtalkʼi an
atiklábtsik. 2 Anchanꞌ jeye yejat ki tʼajaꞌ kʼal an
pakdhaꞌ takʼix ani kʼal ejtal an awiltalábtsik, abal
ki ejto ku kʼwajay alwaꞌ ani tsububudh i itsích,
tʼokat tin tamét a Dios ani kʼakʼnantál kʼal ejtalkʼi.
3 Ejtal jechéꞌ alwaꞌ ani in kulbetnál na Dios ni
Loꞌóxil, 4pos Jajáꞌ in léꞌ, ke ejtaltsik ka loꞌey ani kin
bajawtsik kin exlaꞌ an tsubaxtaláb. 5 Jún tokot a
Dios waꞌach ani jún tokot i kawintsix waꞌach abal
ka pakwlantsat an iniktsik kʼal na Dios: Na Je-
sukristo, xi wenkʼonék jeye ti inik. 6Na Jesukristo
in pidhnaꞌ tinbáꞌ ka chemdhá abal anchanꞌ kin
jalbiy nin jalbíl an loꞌeltaláb abal ejtalkʼi. Jechéꞌ
xowaꞌ in tʼajaꞌ na Jesukristo, pidhná ka choꞌóbná
tam tin bajúch an kʼij. 7 Jaꞌich kʼal jechéꞌ tin
kwenta tin bijidh tin óltsix ani tin abatwále, abal
ku okʼtsixnaꞌ an belomtaláb ani abal ku pidhaꞌtsik
kin choꞌóbnaꞌ an tsubaxtaláb xi yabtsik u judío.
Komu belálich na Kristo, u ulal an tsubaxtaláb ani
yab in kʼambix.

8 Jaxtám tu léꞌ ke putálkʼi, ka ólan an iniktsik,
kin dhayaꞌ nin kʼubaktsik abal in choꞌóbtsik ke
kʼwajat alwaꞌ kʼal na Dios, yab chakulomtsik nibal

in tʼajáltsik i káwlíxtaláb. 9 Ani an mímlábtsik, ka
kʼudhkʼumlintsik in lujtalkʼi xan ti yejat, yab ka
kʼudhkʼumlin abalkʼi ka telankʼal anatiklábtsik; ka
tʼojojontsik, por yab kin jikʼpaꞌ an tsʼitsbaxtalábni-
bal ankʼwajbaxtalábxi tʼajadhkʼal i orookʼal i per-
latsik, nibal tokotkʼi kin leꞌnaꞌ kin éynaꞌ i kajbidh
xeketlábtsik. 10Kin éynaꞌ jelt in kʼudhkʼúmil ani tin
kʼwajbaxtal, an alwaꞌtaláb xin tʼajáltsik, jelt xan
ti yejat kin tʼajaꞌ an mímlábtsik xu dhabalábichtsik
kʼal na Dios. 11 An mímlábtsik yejat kin achʼaꞌ an
takʼixtaláb chamamadh, kʼal yantam i chaꞌattaláb.
12Pos anmímláb yab jaꞌ u walkál ti okʼtsix ba jun i
junkuntaláb, nibal kin kóꞌoy takʼnél ni jun i inik,
yejat ka kʼwajay echʼekʼi chamamadh. 13 Pos na
Dios okʼox tin tʼajaꞌ na Adán ani tayíl tin tʼajaꞌ na
Eba; 14 ani na Adán yab jaꞌ kʼambidh, kʼambiyat
an mímláb ani tam ti kʼambiyat, kwajlan ban
walastaláb. 15 Por an mímlábtsik neꞌech ka loꞌey,
max kin tʼajál xowaꞌ yejat kin tʼajaꞌ jun i nánaꞌláb,
kin óntsi ti belom, ti kʼanidhax ani ti tʼokel kʼal i
chaꞌattaláb.

3
Xan ti yejat an okʼlek belomtsik

1 Jechéꞌ tsubax tʼajat: max jun xitaꞌ in léꞌ ti okʼlek
belomtsik, alwaꞌ tʼajat an tʼojláb xin léꞌ kin tʼajaꞌ.
2 Por an inik xin léꞌ ti okʼlek belomtsik, yab yejat
kin kóꞌoyni junxataꞌxantʼokʼál ti ka kʼwiyan. Yejat
ka kʼwajay tomkidh ani in tsubtalkʼi kʼal júnkʼi i
mímláb. Kin júnaꞌ jun i xeꞌchintaláb chaꞌatkʼi, kin
choꞌóbnaꞌ xowaꞌ in tʼajál ani kʼakʼnantál. Yejat kin
bachʼwal alwaꞌan toneltsik xuulel tin kʼimáꞌ, yejat
u awil ti okʼtsix alwaꞌ; 3 yab jun i uchʼál inik nibal

i kunux inik, nibal xin leꞌnál i tumín xi yab átadh
alwaꞌ. Yejat kin kʼakʼnál xitaꞌkichkʼi, kin júnaꞌ jun i
chaꞌattalábani yabchʼeꞌneꞌ. 4Kinchoꞌóbnaꞌ ti takʼix
alwaꞌ tin kʼimáꞌ ani kin choꞌóbnaꞌ jeye kin takʼiy
nin chakámiltsik abal ka kʼakʼnaxintsik; 5 pos xi
yab in ejtowal kin takʼiytsik xi kʼwajat tin kʼimáꞌ,
¿jan ti neꞌech kin ejto kin takʼiy xin belálichtsik na
Dios? 6Yab yejat ka bijyat ti okʼlek belomtsik jun i
kidhábláb xi ít bél ti belmámadh, abal yab telab táꞌ
kin tʼekʼaꞌ tinbáꞌ jelt xan tin tʼajaꞌ an lej atʼax ani ka
tʼajtsin jeyexan ti tʼajtsinan lej atʼax. 7Yejat jeyeka
exlomnákʼal xi yabtsikubelom, ke jajáꞌ jaꞌich jun i
alwaꞌ inik, abal yab ka kwajlan ba jun i tidhetaláb
ani bin tamkʼuxtal an lej atʼax.

Xan ti yejat an tolmix belomtsik
8 Aníl jeye, an tolmix belomtsik yejat ka bijyat

xi alwaꞌ iniktsik; xi yab in jálkʼúkʼliyal xowaꞌ in
ulal, nibal i uchʼál inik, nibal xin leꞌnál i tumín
xi yab átadh alwaꞌ. 9 Yejat ka kʼwajaytsik jelt xan
tin ulal an tsubaxtaláb xi táꞌwiꞌik tin koꞌol yab
tejwaꞌ na Dios ani xoꞌ i belálich ani in choꞌbím
abal kʼwajat alwaꞌ tin tamét na Dios. 10 Yejat ka
choꞌóbná okʼox max jechéꞌtsik lujat ti xeꞌech ani
max neꞌech kin tʼójontsi; ani max yab walbidhtsik,
neꞌech tám kin tʼójontsi an ti tolmix belomtsik.
11Aníl jeye, an mímlábtsik yejat xu kʼakʼnábtsik, xi
yab in janwaltsik i káw, xin tsubtalkʼi ti xeꞌech ani
lujattsik kʼal xowaꞌkich. 12 An tolmix belomtsik
yejat ka kʼwajay tomkidh ani in tsubtalkʼi kʼal
júnkʼi tokot i mímláb, kin choꞌóbnaꞌ kin takʼiy alwaꞌ
nin chakámiltsik ani ejtal xi kʼwajattsik bin kʼimáꞌ.
13Abal an tolmix belomtsik xi kin tʼajaꞌ alwaꞌ nin

tʼojlábil, in átálichtsik jun in tʼój xi más kʼakʼnantál
ani in likedháltsik nin ejattal abal kin tʼilaꞌ xan ti
jajáꞌtsik tin belál na Kristo Jesús.

Xowaꞌ xi yab in xalkʼál ni belomtal
14 U léꞌ kin kʼale jikʼat tu álnaꞌ; por tu dhut-

suntsal jechéꞌ 15 abal max yab kin kʼale jikʼat, ka
choꞌóbnaꞌ xan ti yejat ki kʼwajay ban pulek atá xon
tu kʼakʼnáb na Dios, ke jaꞌich xin belálichtsik na
Dios xi ejat. Jechéꞌ an belomtsik, jaꞌich nin loꞌwal
ani in tʼajál abal xi kʼeꞌettsik kin exlaꞌ jeye ke jaꞌich
an tsubaxtaláb. 16 Tsubax tʼajat ke púlek xowaꞌ
yab i choꞌóbnámal ti wejeꞌ kʼal tin kwenta an lujat
xeꞌchintaláb tin tamét na Dios:
Na Dios in xalkʼaꞌ tinbáꞌ jelti jun i inik;
Jajáꞌ ólná kʼal an Tʼokat Ejattaláb abal lujat,
chuꞌtat kʼal an tʼokat abatwáletsik.
Tʼilan ba putálkʼi an atiklábtsik,
belan putálkʼi an kʼayꞌlá
ani bachʼwat walkʼiꞌ kʼal i labidh tʼokattaláb.

4
Xin jiláltsik an ti belom

1 Por an Tʼokat Ejattaláb tajax tʼajat tin ulal ke
tam in okʼontalich jechéꞌ an kʼij, taltsik neꞌech kin
jilaꞌtsik an ti belom, neꞌech kin exbantsi i ejat-
talábtsik xu kʼambix ani i okʼtsixtalábtsik xi tál ban
atʼax ejattalábtsik. 2 Jechéꞌ an okʼtsixtaláb, neꞌech
ka okʼtsixná kʼal i atiklábtsikxi yab in koꞌol i chalab
alwaꞌ ani u kʼambixtsik, jáykʼimax tsiktsidhichtsik
an tin chalab kʼal jun i kʼákʼ patʼál. 3 Jechéꞌ an
atiklábtsik, neꞌech kin ulu ke yab alwaꞌ ka tomkin
xu belomich, neꞌech jeye kin ulu ke yab alwaꞌ ka
kʼapat taltsik i kʼapnél; maske a Dios in jilámal

jechéꞌ an kʼapnél abal kin kʼapu an belomtsik xin
exláltsik an tsubaxtaláb ani kin pidhaꞌ ti jalbintsix-
taláb na Dios. 4 Pos ejtal xowaꞌ in jilámal na Dios,
alwaꞌ ani yab yejat ki pojkaꞌ xataꞌ, max ki kʼapal
ani ki pidhál ti jalbintsixtaláb. 5 Pos nin káwintal
na Dios ani an óláb in tʼokwal.

Jun in alwaꞌ tʼójontsixil a Jesukristo
6Max ka okʼtsi jechéꞌ an kidháblábtsik, i kalelich

tám abal tatáꞌ, jaꞌich jun in alwaꞌ tʼójontsixil
a Jesukristo, xi pubenek kʼal an alwaꞌ tʼilab
xi tin kwenta an belomtaláb ani kʼal an alwaꞌ
okʼtsixtaláb xa wewkóm. 7 Yab ka tʼajaꞌ ti kʼij i
aniꞌ tʼilabtsik ani in tʼilábil i wejéꞌlábtsik. Ka tʼajaꞌ
i chápláb abal ki kʼwajay xan tin léꞌ na Dios. 8 Ki
likedhaꞌni tʼuꞌúlkʼal anubátʼnich, alwaꞌkʼal taltsik
xowaꞌ; pormaxka tʼajaꞌ an chápláb abal ki kʼwajay
xan tin léꞌ na Dios, kʼal ejtalkʼi jaꞌ ti alwaꞌ. Posmax
ki tʼajaꞌ anchanꞌ, neꞌech ki bachʼu xataꞌ alwaꞌ ba
jechéꞌ an xeꞌchintaláb ani ban xeꞌchintaláb jeye xi
neꞌech ka tsích tayíl. 9 Jechéꞌ tsubax tʼajat ani ejtal
yejat kin belaꞌ. 10 Pos jaꞌich kʼal jechéꞌ tin kwenta
tukʼwajat tu tʼojnal ani i achʼál i odhbijixtaláb,abal
i kʼwajbámalich ni aytsixtal ba na Dios xi ejat, xi
jaꞌich nin Loꞌóxil ejtalkʼi an atiklábtsik ani más, xu
belomichtsik.

11 Ejtal jechéꞌ, jaꞌich ka ulu ka tʼajan ani jaꞌich
ka okʼtsixnaꞌ. 12 Yab ka walkaꞌ ki pojká abal tatáꞌ
bél i kwitóle; ki kʼwajay jelti jun i óltsixtaláb abal
an belomtsik, xan ta káw, xan ta kʼwajat, xan ta
kʼanidhax ani xan ta belom. Ka kóꞌoy a ejattal
jelt xan tin léꞌ na Kristo ani ka kóꞌoy jeye na itsích
tʼokat. 13 Lejat kin ulich, ka óntsal ka ajay an
Tʼokat Dhuslab ban junkuntalábtsik, ka takʼiy ani

ka okʼtsi an kidháblábtsik. 14 Yab ka jilaꞌ ka éynaꞌ
an awiltaláb xa koꞌol, xi ti pidhámal na Dios tam
ti an pakéltsik xin takʼyal an belomtsik, ijtsin kʼal
na Dios ti ki puntsi tin kʼubak ta éb ani ti utsaꞌ abal
neꞌech ka kóꞌoy jechéꞌ an awiltaláb.

15 Ka pidhodhoy ta ejattal abal ka tʼajaꞌ jechéꞌ
an tʼojláb, jaꞌichkʼi tokot ka tʼajál abal kin chuꞌu
xi kʼeꞌettsik ke aniꞌ lejtal ti exom más a witʼál ki
kʼwajay xan tin léꞌ na Dios. 16 Ka beletnaꞌ tabáꞌ
ani ka kóꞌoy i kwenta kʼal xowaꞌ a okʼtsixnál, yab
ka jálkʼúkʼliy na chalab kʼal ni jun xataꞌ. Max ka
tʼajaꞌ jechéꞌ, neꞌech támkabajawan loꞌeltalábxi tin
okʼontal ani xitaꞌ ti ki axtsi, neꞌech jeye ka loꞌey.

5
Xan ti yejat ki kʼwajay kʼal xi más an belomtsik

1 Yab ka kʼwiyaꞌ an yejcheltsik, ka takʼiy tokot
jeltimax a tátaꞌ; ani an kwitóltsik, ka tʼajaꞌ jeltimax
akidhábtsik. 2Anáslábtsik,ka tʼajaꞌ jeltimaxanánaꞌ
ani an tsidhantsik, jelti max a ixámtsik, por kʼal
yantam a tʼokat itsích.

3 Ka tolmiy an chemtsidh mímlábtsik xi tsubax
lejtal ti kwetém. 4Pormax jun i chemtsidhmímláb
in koꞌol in chakámiltsik o in momobtsik, jajáꞌtsik
yejat okʼox kin exlaꞌ xantʼéy yejat kin tʼajaꞌ kʼal
nin pakéliltsik. Anchanꞌ, neꞌech tám kin ejto kin
jalbintsitsik an ti kʼanidhaxtaláb xi kóꞌontsidh kʼal
nin tátaꞌtsik, pos jechéꞌ jaꞌich na alwaꞌ ani jaꞌich
nin kulbetnál na Dios. 5Por an chemtsidh mímláb
xi tsubax lejtal ti kwetém ani yab xitaꞌ in koꞌol, in
kʼwajbál nin aytsixtal ba na Dios ani yab in jilál
kin pakabédhaꞌ. U ól akal i kʼij. 6 An chemtsidh

mímláb xi ka kʼwajay yab exbadh, kʼwajat ejat, por
jáykʼi jeltimax chemnek. 7Kaokʼtsitsik jeye jechéꞌ,
abal yab ka waꞌchin ni jun xataꞌ xantʼokʼál ti ka
kʼwiyantsik. 8 Pos max jun xitaꞌ yab in tʼajál ti kʼij
nin kidhtaltsik ani más, xu kʼwajíltsik bin kʼimáꞌ,
in pojkálich an belomtaláb ani jechéꞌ, u kalelich jaꞌ
máswalbidh ké jun xitaꞌ xi yab u belom.

9 Ban úw xon ti dhutsadh nin bij an chemt-
sidh mímlábtsik, tokot yejat ka kʼwajay dhutsadh
xin koꞌolichtsik watʼats ox inik i tamub ani tokot
xi kʼwajinek alwaꞌ kʼal nin tomkíl. 10 Yejat ka
exlomnákʼal tin kwenta analwaꞌtalábxin tʼajámal;
jelti tam in pakedhámal i chakamtsik, max in
bachʼúmal alwaꞌ an toneltsik xi ulnek tin kʼimáꞌ,
max in tʼójontsám kʼal i chaꞌattaláb an belomtsik,
jelti tam jun xitaꞌ in tʼaktsal tin akan nin at kidháb,
max in tolmiyámal xi xeꞌechtsik ti chʼojontálbél o
max in tʼajámal jeye kʼeꞌet xowaꞌkich xi alwaꞌ.

11 Por yab ka dhutsaꞌ an chemtsidh mímlábtsik
xi bél tʼajat tsidhan; pos jachanꞌtsik, tam kin
jalkʼuytsik nin chalab, u ówmédháb kʼál ba na
Kristo ani in leꞌnál juní ka tomkintsik ti ít.
12 Anchanꞌ, u jilkʼonalich tám walbidhtsik abal
yab in ejtowal kin tʼajaꞌ xan tin ulúmal. 13 Tám
juní, u xeꞌchinaltsik túkʼi túkʼi ban atátsik. An-
chanꞌ, u óbeméltsik; yab tokotkʼi u óbeméltsik, u
tʼilmaꞌbéltsik, u ochꞌomtsik kʼal xowaꞌkich ani u
xeꞌchinaltsik kin tʼilaꞌxowaꞌyabyejat. 14Posnanáꞌ
u léꞌ ku chuꞌu ke an chemtsidh mímlábtsik xi bél
tʼajat tsidhan ka tomkintsik, kin kóꞌoy i chakamt-
sik ani kin beletnaꞌtsik alwaꞌ nin kʼimáꞌ. Max kin
tʼajaꞌ anchanꞌ, yab neꞌech ka tʼilan yab exbadh
kʼal xi yabtsik u belom. 15 Taltsik an chemtsidh

mímlábtsik, in jilámich kin belaꞌ na Kristo ani in
wéwnámalich an lej atʼax.

16 Max jun i inik o i mímláb xu belomich, in
koꞌol jun i chemtsidhmímláb bin kidhtal, yejat kin
tolmiy; anchanꞌ, yabich tám yejat ka tolmiyat kʼal
an belomtsik. An belomtsik neꞌech tám kin ejto
kin tolmiy más alwaꞌ an chemtsidh mímlábtsik xi
tsubax lejtal ti kwetém.

17 An yejcheltsik xin takʼyal alwaꞌ an belomt-
sik, yejat kin bachʼu i kʼakʼnaxtaláb, i tolmixtaláb
ani más, xin wiláltsik nin takʼixtal na Dios ani u
okʼtsixtsik. 18Pos an Tʼokat Dhuslab in ulal enchéꞌ:
“Yab ka busáliy an koꞌnél xi exom ti kwádhal.” Ani
in ulal jeye: “An tʼojnal in tomnál kin bachʼu nin
jalbíl.”

19 Yab ka tʼajaꞌ ti kʼij tam kʼwajat ti ólnáb jun i
takʼix belomtsik, max yab waꞌach cháb o óx xu
ólnaxtsik. 20 Por an takʼix belomtsik xin óntsal kin
walaꞌ, ka kʼwiyaꞌ tin tamét ejtal an kidháblábtsik
abal xi kʼeꞌet an takʼix belomtsik, kin jikʼnaꞌ jeye
kin walaꞌtsik. 21Tu punkʼuntsal tin tamét na Dios,
tin tamét an Ajátikláb Jesukristo ani tin tamét jeye
nin tʼokat abatwálejiltsik xin takwyámal abal ka
éynaꞌ jechéꞌ an takʼixtaláb. Yab ka walbiy ni jun
xitaꞌ tam yabél a choꞌóbmax walbidh ani ka éynaꞌ
an takʼixtaláb kʼal ejtalkʼitsik, yab kʼal taltsikkʼi.
22 Yab ka aniꞌ puntsikʼi ta kʼubak jun xitaꞌ abal ka
pidhaꞌ jun i punkʼuntsixtaláb ban belomtsik, abal
yab táꞌ ki kale teye i walbidh kʼal nin walastalábil
xi kʼeꞌettsik. Yab ka tʼajaꞌ xowaꞌ yab alwaꞌ.

23 Kom táyidh i yaꞌulmél kʼal na tsukul ani kʼal
kʼeꞌet jeye an yawꞌláchtsik, yab ka uchʼaꞌ tokotkʼi i
jaꞌ, ka uchʼaꞌ jeye wéꞌ i yajtsik uxnél abal ti ilálkʼi.

24Nin walastalábil xi taltsik, tejwaꞌ tʼajat maske
yabél júnadh xon ti neꞌech ti lújundháb; por nin
walastalábil xi taltsik, yab u tejwaꞌmél asta tam
okʼnékich ti lújundháb. 25 Anchanꞌ jeye, max ka
tʼajan xowaꞌ alwaꞌ, tejwaꞌ tʼajat; ani maske yab
tejwaꞌ, yab neꞌech ka jilkʼon echʼekʼi chinat.

6
1 An jolibtsik, yejat tʼajat kin kʼakʼnaꞌ nin ajátik

abalyabkaodhbijyatnaDiosnibal anokʼtsixtaláb.
2Ani an jolibtsik xin koꞌol in ajátik u belom, yejat
más kin kʼakʼnaꞌ abal in at kidhábichkʼal anbelom-
taláb. Yejat kin tʼójontsi más alwaꞌ, pos xitaꞌ exom
in tʼójontsal u belom ani yejat ka kʼanidhá. Jechéꞌ
jaꞌich ka okʼtsaltsik ani jaꞌich ka utsaꞌ kin tʼajaꞌtsik.

An belomtaláb ani an kʼijidhtaláb
3 Max jun xitaꞌ in okʼtsixnál i chalab xi yab

alwaꞌ ani yab in junwal an alwaꞌ okʼtsixtaláb xin
okʼtsixnámal ni Ajátik Jesukristo ani nibal jáꞌ an
okʼtsixtaláb xi tu okʼtsal xan ti ku kʼwajay alwaꞌ tin
tamét na Dios, 4 jachanꞌ, jaꞌich jun xitaꞌ xin tʼekʼál
tinbáꞌ ani yab xataꞌ in choꞌób. In kulbetnál tʼajat
ti káwlíx por nibal in choꞌób xantʼéy in ulal. Jaꞌich
kʼal jechéꞌ tu tujél an átʼáxtaláb, an chákúxtaláb, an
odhbíjíxtaláb ani yabich tám u béltsíxtsik xataꞌ. 5 In
tʼajál jeye ka kʼwajay echʼekʼi u péjéx an iniktsik
abal yabtsik alwaꞌ nin chalab, yab in exláltsik an
tsubaxtaláb ani in chalpayal ke an belomtaláb,
alwaꞌ abal kin átaꞌ kʼál i tumín. Yab ka wéwnaꞌtsik
xi anchanꞌ. 6 Tsubax kʼejle, ke max ku kʼwajay
alwaꞌ tin tamét na Dios, in junwal jelti jun xataꞌ
xi kajbidh in jalbíl max ku kʼwajay u kulbél kʼal
xowaꞌkʼi tokot i koꞌol. 7Pos tam tu ulich tu chakam

techéꞌ ti kʼayꞌlá, yab xataꞌ i tsiꞌdhámal ani yab
jeye xataꞌ neꞌech ki ejto ki júnaꞌ tam ku chemech;
8 por max i koꞌol i kʼapnél ani i kʼudhkʼúmil, yab
yejat ku kʼwajay tu chalpax. 9 Por xin léꞌtsik
ka kʼwajay tumínladh, yab in ejtowal kin kuxuy
jachanꞌ an jikʼlomtaláb; anchanꞌ, u kwajlanal bin
kʼambixtal an atʼax ani in létʼendhál xowaꞌ yab
yejat ani yab alwaꞌ. Kʼal jechéꞌ, u kʼibdháb kʼál,
u chʼojontálbédháb ani u júnáb ban kʼibeltaláb.
10 Pos an leꞌlomtaláb kʼal an tumín, jaꞌich xon tu
tujél ejtal xowaꞌ yab alwaꞌ; waꞌach taltsik, abal in
létʼendhálkʼi an tumín, in jilámalich ti belom ani in
tamu yán xataꞌ yajtsik.

Ki tʼajaꞌan cháplábabal ki tʼajaꞌ xowaꞌalwaꞌabal
u belomich

11 Por tatáꞌ, xa belámalich na Dios, yab ka tʼajaꞌ
ni jun xataꞌ jelti jechéꞌ xowaꞌ yab alwaꞌ. Ka tʼajaꞌ
xowaꞌ lujat, ki kʼwajay jelt xan tin léꞌ na Dios, ka
belaꞌ na Dios, ki kʼanidhaxin, ki kʼakʼnaxin ani ka
kuxuy ejtal xowaꞌkich. 12Ka tʼajaꞌ an chápláb abal
ka óntsi ka belaꞌ na Dios; ka choꞌóbnaꞌ alwaꞌ abal
a koꞌol an xeꞌchintaláb xi yab in koꞌol in okʼontal,
pos jaꞌichkʼal jechéꞌ tinkwenta ti kanyámalnaDios
ani a lej tsubkʼámalich tin tamét yán i atiklábtsik
abal a belámalich ni Ajátik Jesukristo. 13 Xoꞌ, tin
tamét na Dios, xin tʼajál abal ka kʼwajay ejat ejtal
xowaꞌwaꞌach ani tin tamét jeye na Jesukristo, xin
lej tsubkʼaꞌ tin tamét na Ponsio Pilato ke Jajáꞌ u
Chakámláb kʼal na Dios, tu utsál 14 ka tʼajaꞌ xan tin
ulal jechéꞌ an takʼixtaláb, yab ka jalkʼuy abal yab
ti ki kawiy ni jun xitaꞌ, anchanꞌ ka tʼajál asta kin
bajaw xowkʼi ti ka tsích juní ni Ajátik Jesukristo.

15 Neꞌech ka tsích tam kin bajaw xowkʼi tin chal-
payámal na Dios. Jechéꞌ na Dios, jaꞌich xi alwaꞌ
tʼajat ani tokot Jajáꞌkʼi in koꞌol an awiltaláb. Jajáꞌ
jaꞌich jeye nin Pulek Takʼíxal an pakdhaꞌ takʼix ani
in Ajátik an ajátiklábtsik. 16 Tokot Jajáꞌ nin koꞌol
an awiltaláb kʼal chemlá ani Jajáꞌ kʼwajat ba jun
i tajaxtaláb xon ti yab xitaꞌ u utel. Yab jaykʼi
chuꞌudh kʼal ni jun xitaꞌ ani nibal u ejtowáb ka
chuꞌtat. ¡Tokot Jajáꞌkinbachʼuankʼakʼnaxtaláb ani
Jajáꞌkʼi kinkóꞌoyanawiltalábmalilíl i kʼij! Anchanꞌ
ka tʼájan.

17 An tumínladh iniktsik xi kʼwajat ba jechéꞌ an
kʼayꞌlá, kautsaꞌtsik abal yabkin tʼekʼaꞌ tinbáꞌ, nibal
kin chalpaytsik ke neꞌech ka loꞌwat kʼal xowaꞌ in
koꞌol, pos jachanꞌ xowaꞌ in koꞌol, yab neꞌech kin
ejto kin chapíknaꞌ. Más alwaꞌ kin kʼwajbaꞌtsik nin
aytsixtal ba na Dios xi kʼwajat ejat, pos Jajáꞌ tu
pidhál yandhaꞌ ejtal xowaꞌkich abal ti alwaꞌbíl.
18Ka utsaꞌ kin tʼajaꞌtsik xowaꞌ alwaꞌ, kin tʼajtsi yán
ti alwaꞌtaláb an chʼojontáltsik ani jaꞌich kin kóꞌoy
jelti an tumínladhtaláb. Ka chʼejwalixintsik ani yab
ka chʼeꞌneꞌbé. 19Anchanꞌ, in junkuwalich tám yán
xataꞌ alwaꞌ tin tamét na Dios abal tayíl, kom in
choꞌóbichtsik alwaꞌ abal in koꞌolich an xeꞌchintaláb
xi yab in koꞌol in okʼontal.

An punkʼuntsixtaláb xi tayíl abal na Timoteo
20 Timoteo, ka tʼajaꞌ ejtal xowaꞌ tu

punkʼuntsámal. Yab ki kʼwajay ka achʼꞌamiy i
tʼilabtsik xu tʼilnal techéꞌ ti kʼayꞌlá xi yab xataꞌ
in jalbíl, nibal ka tʼajaꞌ ti kʼij an tómnáxtaláb xin
tʼajál taltsik kʼal tin kwenta xu bijyáb ti alwaꞌ
chalpadhtaláb ani yab tsubax; 21 pos taltsik xin

wéwnál jelti jechéꞌ an chalab, in jilámalichtsik ti
belom.
Ka bachʼwal echʼekʼi nin alwaꞌtal na Dios. An-

chanꞌ ka tʼájan.

